
GABUNGAN PENULIS-PENULIS

Bismillah-hirrahman-nirrahim.
Selawat dan salam ke atas junjungan besar kita
Nabi Muhammad S.A.W.

Althamdulillah, bersyukur kita ke hadrat Allah SWT kerana
dengan limpah dan izin-Nya, maka penerbitan antologi puisi Puteri
Saadong Puteri Santubong berjudul “Salam Buat Santubong” yang
menghimpunkan karya puisi bertemakan dua negeri yang

- mengangkat keunikan, keindahan serta kekayaan warisan budaya
Kelantan dan Sarawak.

Pemilihan nama Puteri Saadong dan Puteri Santubong sebagai
tema, kerana kedua-dua tokoh tersebut menjadi lambang keindahan,
ketokohan dan legenda hidup dalam ingatan masyarakat. Pertemuan
dua nama dari dua negeri ini seolah menjadi jambatan yang
menghubungkan Kelantan dan Sarawak melalui Bahasa puisi. Walau
dua tanah berbeza geografi, namun dapat satukan oleh rasa cinta

- terhadap seni, budaya dan sastera tanah air.

- Dalam kesempatan ini, saya ingin merakamkan setinggi-
tinggi penghargaan dan terima kasih kepada Universiti Malaysia
Sarawak (UNIMAS) yang memberi sokongan dan komitmen yang

- tinggi dalam menjayakan acara ini.
Terima kasih kepada penyelenggara, penulis, penyair,
pendeklamator, kumpulan kesenian, media dan semua pihak yang
turut sama menjayakan acara ini.

- Sekian, terima kasih.

- ZAINAL ABIDIN BIN MUHAMAD
Ketua Satu GEMA.

ANTARA PUTERI SAADONG DAN SANTUBONG

TENGKU NORASHIKIN

Menyingkap jendela waktu

deretan kedai di ‘Waterfront’

hasil kraf dipamer

halus anyamannya

sehalus budi bahasa yang menyapa.

Gadis berbusana tradisi

berkain songket tenun tempatan
bangga memperaga sulaman warisan
Santubong terpahat dalam ingatan.

Di pasar Siti Khadijah

keringat kaum hawa menjadi denyut nadi
dalam riuh rendah tawar beli

mengaut lambakan rezeki

suara manis menegur pengunjung
semanis juadah yang dijunjung.

Dua negeri berbeza warisan
mengalir darah perjuangan srikandi
gigih mendepani takdir

bahu membahu menyokong ekonomi
dalam negara berdaulat
menuju masa hadapan mapan.

Kota Bharu, Kelantan
10.8.2026

TRACY PETER SAMAT merupakan pakar dalam
bidang antropologi dan pensyarah di Universiti Malaysia
Sarawak (UNIMAS). Beliau kerap bekerjasama dengan
penyelidik muda seperti Dr Nicholas Gani dan Dr Nur
Auni Ugong dalam menjalankan kajian warisan sejarah
dan t_)udaya Sarawak. Karya komited penyelidik dan
penuhs_ muda ini berfokus pada pemuliharaan sejarah
komuniti tempatan, warisan artifak, serta tradisi lisan di
Sarawak. Hasil penerbitan mereka memberikan
sumbangan penting kepada dokumentasi warisan
budaya Sarawak untuk rujukan generasi akan datang.




BUNG SADUNG: KHAZANAH DAN WARISAN
BIBUKAR

TRACY PETER SAMAT
(karya Bersama Dr Nur Auni Ugong dan Dr Nicholas
Gani)

Di sebalik pembangunan pesat bandar Serian
berdiri teguh tapak asal Bibukar

Bung Sadung, bermulanya sebuah keturunan
Mitos dan lisan lipatan sejarah yang mekar.

Di sebalik kemegahan Bung Sadung

terdapat kisah duka sejarah pemburuan kepala;
Mawang Lebur, bermaksud ‘perkampungan
terbakar’sejarahnya teragung,

Pahlawan Jiho panglima tersohor sang wira.

Gunung Sadung, kaya dengan khazanah alam
Jernih air mengalir di celah batu

Rimbunan hijau memayungi siang dan malam
Lambang keindahan yang segar selalu.

Tanah adat dan sungai nadi kehidupan
Menjadi saksi dari zaman ke zaman;
Peliharalah warisan sejarah dan peradaban
Jadi pegangan anak cucu sepanjang zaman.

Fakulti Sains Sosial dan Kemanusiaan,
Universiti Malaysia Sarawak (UNIMAS)

Penceritaan asal oleh:
Masyarakat Bibukar-Sadung

UMI SOLEHAH adalah nama pena kepada Meriam binti
Hashim. Bertugas di Sekolah Kebangsaan Buloh Poh,
Ketereh. Meminati bidang penulisan genre puisi dan
cerpen. Mula melibatkan diri dalam dunia penulisan
pada akhir tahun 2019. Beberapa antologi telah disertai
bersama dengan GEMA, KEMBARA SASTERA, NUSA
CENTRE dan sebagainya. Meminati penulisan kreatif
dan beberapa hasil karya telah berjaya menembusi
beberapa buah majalah eceran, akhbar dan pernah
memenangi beberapa sayembara dalam penghasilan
cerpen dan sajak.

